
Klein Karoo Olyfboere byeen oor bemarking

Olyfboerdery is een van die snelgroeiendste landboubedrywe in Suid-Afrika – ook in die Klein Karoo.  Die Wes-Kaapse Departement Landbou het onlangs ‘n olyfboeredag op sy proefplaas buite Oudtshoorn gehou waar ‘n Olyfbemarkingsnavorsingsverslag aan olyfprodusente voorgehou is.

Luidens die verslag wat deur Agri Academy opgestel is, is daar ‘n konstante groei in die mark vir tafel olywe sowel as olyfolie.  Plaaslike verbruik beloop sowat 4000 ton tafelolywe per jaar met 15% wat ingevoer word omin die verbruikersbehoefte te voorsien.  Plaaslike olyfolieverbruik is sowat 700-800 ton per jaar en 60% hiervan word ingevoer.  Die geleentheid bestaan dus vir olyfboere om genoeg te produseer om die nodigheid van invoere uit te skakel.  Daar word beraam dat produsente binne die volgende vyf tot sewe jaar in die plaaslike vraag na tafelolywe sal kan voorsien.

Sowat 2 278 ton olywe word jaarliks in die Klein Karoo geproduseer, met die areas rondom Beaufort Wes, Prince Albert en Stormsvlei wat die grootste bydrae lewer.  Produsente is aangemoedig om hul pogings ter wille van meer effektiewe bemarking, te koördineer.  Een van die bemarkingsvoordele vir produsente in hierdie omgewing is die gewilde R62-toerismeroete en ‘n Klein Karoo Olyfroete is voorgestel waar besoekers eerstehand blootstelling kan kry aan olyfproduksie en –prosessering.  Die verslag het verder aanbeveel dat die fokus van bemarking veral kan val op die medisinale en gesondheidseienskappe van olyfolie.

On the photo:  
Jan Botma, olyfprodusent van Prins Albert, saam met Henk Hanekom, ‘n bekende in olyfkringe van die Paarl, in die Oudtshoorn Proefplaas se olyfboord.

